
АЗБУКІН МІКАЛАЙ ВАСІЛЬЕВІЧ.
ДА 120 ГОДДЗЯ 3 ДНЯ НАРАДЖЭННЯ

М.В. Азбукін (нарадзіўся ў 1894 г. у г. Бабруйск) скончыў прыродазнаўчае аддзя- 
ленне фізіка-матэматычнага факультэта Петраградскага ўніверсітэта па спецыяльнасці 
«Геаграфія» (1917 г.). Першы беларускі прафесійны географ. Яшчэ студэнтам пачаў зай- 
мацца навуковымі даследаваннямі -  удзельнічаў у працы гуртка па вывучэнню Гарод- 
зенскай губерні. У 1917 г. вяртаецца ў Бабруйск: працуе настаўнікам прыродазнаўства і 
геаграфіі гімназіі (1917-1920), дырэктарам школы імя Я. Купалы (1920-1921), членам 
камітэта Беларускага культурна-асветніцкага таварыства. Па запрашэнню народнага 
камісарыяту асветы ў 1921 г. М.В. Азбукін пераязджае ў Мінск на працу ў Навукова- 
тэрміналагічную камісію (распрацаваў беларускую геаграфічную тэрміналогію, збіраў 
матэрыялы для беларускага слоўніка), на базе якой быў створаны пазней Інбелкульт (з 
1929 г. -  Акадэмія навук). Да 1930 г. працу ў камісіі спалучаў з пасадай старшыні Цэн- 
тральнага бюро краязнаўства (ЦБК) і выкладчыка геаграфіі ў школах і БДУ. Як стар- 
шыня ЦБК стаў адным з арганізатараў краязнаўчага руху ў БССР, рэдактарам часопіса 
«Наш край». У 1927 г. М.В.Азбукін, будучы дацэнтам БДУ, добраахвотна перайшоў на 
пасаду аспіранта і быў накіраваны на геафак Ленінградскага ўніверсітэта для павышэн- 
ня сваёй кваліфікацыі (слухаў лекцыі выдатных рускіх географаў і адначасова займаўся 
навуковай працай).

У ліпені 1930 г. М.В. Азбукін быў арыштаваны і ў красавіку 1931 г. высланы на 5 
год у Кіраўскую вобласць. Пасля адбыцця тэрміну пакарання, у другой палове 1930-х гг. 
Азбукін быў арыштаваны зноў і растраляны.

М. Азбукін разам з А. Смолічам, Г. Гарэцкім быў адным з найболын таленавітых 
беларускіх географаў даваенных гадоў, знаходзіўся ля вытокаў сучаснай беларускай 
геаграфічнай навукі. Ён акрамя краязнаўства і распрацоўкі навуковай тэрміналогіі 
займаўся пытаннямі краіназнаўства, геаграфіі гарадоў. Азбукін -  аўтар «Геаграфіі 
Еўропы» (М. -  Л., 1921), «Геаграфіі пазаеўрапейскіх краін» (Менск, 1925, разам з 
А. Смолічам) і інш.

У.Г. Хамякоў

